
RENTMEESTERSKAP
Die Bybel leer dat ons verbondenheid aan die Here, ons ook verbind om verantwoordelike rentmeesters te wees.

Die riglyne wat hier volg wil gemeentes begelei om hulle lidmate te help om blymoedige rentmeesters te wees, wat veral groei in hulle offervaardigheid!

Die saak van rentmeesterskap raak alle aspekte van gemeentewees, sowel as die groter kerkverband en ons lewe.  Rentmeesterskap is dus ’n meer omvattende saak wat die totale prentjie van gemeente-wees omvat.

In kort word die volgende hanteer:

Een:
Die breër prentjie oor die gee van bydraes in verskillende Kerke.

Twee:
Bybelse beginsels oor geld en gee van bydraes.  (Dit sluit ’n aantal Bybelstudies in.)

Drie:
’n Riglyn vir ’n gemeente om hulle eie situasie te ontleed.

Vier:
’n Voorbeeld om ’n projek in ’n gemeente te beplan om rentmeesterskap te bevorder.  Dit sluit kommunikasie, tydskedules en ’n vorm vir verbintenis in.

Vyf:
’n Strategie vir die bestuur van gemeentelike finansies.

Die woord Rentmeester kom van die Grieks: oikonomos = bestuurder van ’n ander se eiendom.   Gelowiges is bestuurders van alles wat die Here aan ons gegee het.   Dit omvat Gawes (jou talente), Geleenthede (jou tyd), Geld (jou goed), en Grond (die aarde en alles daarop).   In hierdie stukke gaan dit veral oor die manier waarop gelowiges hulle Finansiële Rentmeesterskap uitleef:   Hoe kan lidmate gehelp word om met vreugde vir die Here te lewe en gee!

Deel een

1.
Hoe lyk die gee van bydraes in verskillende kerke?

Die breër prentjie oor die gee van bydraes in verskillende Kerke.

1.1

Verskillende kante van die probleem

Die soeke na ’n oplossing dwing ’n mens in die meeste situasies om die probleem duidelik te omskryf.  Dit help ’n mens nie alleen om doelgerigte en gepaste oplossings te vind nie, ook om die aard en omvang van die probleem beter te verstaan.  Dit word baie gou duidelik dat die probleem wyer en ingewikkelder is as wat ’n mens aanvanklik gedink het.  Dit laat mense weer besef dat die oplossing nie deur ’n paar blote meganiese skuiwe opgelos kan word nie en dat hulle eerder moet kyk na ’n sistematiese benadering, wat met die ingewikkeldheid van die probleem rekening hou.

Toegepas op gemeentes beteken dit dat finansiële probleme nie opgelos word bloot deur beter insamelingsmetodes te ontwikkel nie, maar dat ons geduldig en biddend sal vra na die aard, omvang, oorsake en vlak van die probleem.  Verskillende faktore en redes sal vinnig op die tafel beland.  Dink maar net aan die volgende eksterne faktore: politieke, sosiale en ekonomiese faktore; makro-ekonomiese tendense en skuiwe; arbeidswetgewing en regstellende aksie (die Wet op Gelyke Indiensneming).  Op plaaslike vlak is die onmiddellike omstandighede ook belangrik. Dink maar aan landbou-omstandighede, en bepaalde nywerhede wat sluit of rasionaliseer. Omstandighede op die platteland met sy ontvolking, voorstedelike ontwikkelings waar die samestelling van woonbuurte verander, en stedelike gemeentes wat moet saamsmelt wys hoe omvangryk die probleem is en hoeveel verskillende faktore daarop inspeel.

Op gemeentelike vlak speel bedieningstyl, gemeentesisteem, leierskap, visie, intimiteit en spiritualiteit almal in op die gemeente se finansiële situasie.  Die lidmate se opvatting oor geld en die manier waarop in die gemeente oor geld gepraat word, is van kardinale belang.  Natuurlik moet daar ook gekyk word na die finansiële bestuur van die gemeentebegroting, besteding, insameling en kontrole.  Die oplossing lê ook op hierdie gebiede, maar as ons nie ook na genoemde en ander faktore kyk nie, sal die oplossings nie standhoudend wees nie.  Agter die finansiële probleem lê daar volgens my oortuiging ’n dieper geestelike probleem wat saamhang met die vraag na waardes, die mag van geld en die gevaar van ’n valse (afgodiese!) vertroue op Mammon.  Die kerk het sekere kapitalistiese waardes aanvaar en die kerklike lewe daarvolgens georden.  Die kerk (ons!) het in die proses miskien meer op geld as op God begin vertrou, en in die proses al meer verslaaf aan (afhanklik van) geld geraak.

1.2

"Oplossings"
Miskien moet ’n mens ook eerlik wees oor die betekenis van die woord "oplossing(s)" in hierdie konteks.  Wat is die oplossing vir gemeentes wat swaarkry?  Vir sommige gemeentes beteken "oplossing" die vestiging van ’n kultuur van rentmeesterskap wat onder meer daartoe sal lei dat lidmate op ’n meer verantwoordelike en verantwoordbare manier betrokke sal wees binne die kerk en Koninkryk.  Een van die resultate van hierdie klimaat van rentmeesterskap kan ’n beter finansiële situasie in die gemeente wees, wat baie van die spanning in die gemeente kan wegneem.  In ander gemeentes mag die oplossing lê in die aanpassing van die bedieningstyl, visie of leierskap, wat weer sal veroorsaak dat gemeentelede groter eienaarskap sal aanvaar en gevolglik groter finansiële bydraes sal maak.  Vir ander, weer, lê die oplossing dalk in ’n wysiging van die gemeente se finansiële bestuur, wat tot groter finansiële effektiwiteit kan lei. Vir ander sal die oplossing moontlik lê in ’n verandering in die predikant se situasie (tentmaker, samewerking met gemeentes of kerke).  Vir ander mag die oplossing wees dat die gemeente nie in sy huidige formaat kan bly funksioneer nie (samesmelting, ontbinding).

Oplossings word nie bloot deur beter finansiële bestuur en administrasie bewerkstellig nie, maar ook deur ’n geestelike dimensie.  Ons moet kyk na ons verknegting aan geld, die behoefte aan bekering, die vertroue op God se genade alleen – beide vir die bevryding van verslawing en die oplossing binne gemeentes – en ’n Geesbeheerde lewensbeskouing op die wêreld om ons.

1.3


Beskrywing van die probleem

1.3.1


BUVTON-navorsingsgroep

Tydens sy stigtingsvergadering het die BUVTON-navorsingsgroep die volgende redes vir die stigting van die groep gegee:
· Om gemeentes wat finansieel in die moeilikheid beland, te help

· Om die invloed van finansiële magstelsels uit te wys

· Om lidmate te help om Bybels oor God en geld te dink

· Om die begrip rentmeesterskap te gebruik as metafoor in die nadenke oor materiële besittings en die implikasies daarvan vir lidmaat- en gemeente-wees

· Om te praat oor armoede en verwante sake; die stel van prioriteite

Die groep het besef dat die probleem verskillende kante en fasette het (soos reeds in punt 1 genoem).  Hier volg sommige fasette wat ter sprake behoort te kom wanneer oor die probleem besin word:

Algemene tendense en faktore

Die effek van die ekonomie op lidmate en gemeentes

Makro- en mikro-ekonomiese tendense

Politieke en sosiale skuiwe op nasionale en plaaslike vlak

Die proses van afskaling en rasionalisering

Arbeidswetgewing en regstellende aksie

Lidmate wat in verskillende ekonomiese wêrelde leef

Die invloed van die kapitalistiese stelsel op ons denke oor geld

Wit, Afrikaanse instellings gaan swaar kry 

Kerklike en gemeentelike faktore

Skuiwe in die manier van dink oor gemeentes

[image: image10.png]




Die kerk se visie, taak en opdrag in die wêreld

Multikulturele bediening

Die teorie van gee

Genoeg geld vir die werk van die Here

Moontlike insamelingsprojekte

Gee-patrone en -gebruike by ander kerke

Die implikasies van lidmaatskap

Gemeentesisteme en -bediening

Redes waarom lidmate gee; patrone van gee; ons manier van vra is oneffektief

Ons het bates, maar ervaar kontantvloeiprobleme

Die sinodale invloed: eweredige bydraes

Arm gemeentes is ’n probleem vir die hele verband

Die bemarking van kerkwees

Die effek van afstigting moet omgekeer word

Elke gemeente moet ’n dankofferverbintenisaksie loods

[image: image25.png]



Rentmeesterskap; die teologie van geld en besittings 

Geloof en vertroue

Ons weet nie wat presies aangaan nie; situasie- en inligtingsanalise

Finansiële bestuur in gemeentes: begrotings, beleggings, bemakings, besteding en besparing

1.3.2
Hoofstroomkerke in Amerika en Australië

Ronald Vallet en Charles Zech het die finansieringskrisis in hoofstroomkerke in Amerika en Australië ondersoek (gepubliseer in hulle boek The mainline church’s funding crisis: Issues and possibilities 1995).  Alhoewel die boek gaan oor die finansiering van sending binne die betrokke kerke, word sekere tendense en aspekte uitgelig wat algemeen geld vir gemeentes binne die ondersoekgebiede en Suid-Afrikaanse gemeentes.  Hier volg enkele waarnemings wat hulle op hulle navorsing en studie grond:

· Die sending van die kerk is om mense in staat te stel om te antwoord op en te lewe volgens die logika van die evangelie van Jesus Christus, eerder as die logika van die heersende kultuur.

· Hoofstroomkerke in Noord-Amerika en Australië ervaar ’n finansieringsprobleem vir sending. Hierdie tendens het gelei tot herstrukturering, personeelvermindering, laer moraal onder die personeel, programverminderings, verskuiwing van hoofkwartiere en verlies aan visie en duidelikheid oor roeping.  Daar is tekens van voortslepende kulturele gebondenheid. Die ontluikende postmoderne wêreld sal ook ’n invloed hê.  Die hele geloofsisteem ly hieronder, en ’n geloofskrisis het ontstaan.

· Individue en gemeentes wil toenemend hulle bydraes spesifiseer en personaliseer.  "The very heart of what it takes to become a steward is precisely the whole life of the congregation."
· Bybelse geletterdheid is ’n groot probleem op alle vlakke van die kerk.

· Daar is tekens dat die gaping tussen predikante en lidmate aan die vergroot is.

· Baie lidmate voel dat denominasionele strukture en institute ’n eie lewe aangeneem het, met oorlewing en instandhouding as die hoofagenda.  Selfs denominasionele teologie word as agendagedrewe beskou.  Gemeentes voel al meer geïsoleer van burokratiese strukture en denominasionele leiers.

· seq level0 \h \r0 

seq level1 \h \r0 

seq level2 \h \r0 

seq level3 \h \r0 

seq level4 \h \r0 

seq level5 \h \r0 

seq level6 \h \r0 

seq level7 \h \r0 Die koste vir die plaaslike oorlewing van gemeentes is aan die styg.

· Daar is ’n algemene gevoel dat teologiese opleidingsentra predikante nie voldoende oplei vir die pastorale bediening nie.

· Vir baie denominasies is hulle identiteit op die spel. Hulle sal op geloofwaardige en getroue maniere moet verander as hulle wil oorleef.

Hierdie gebeure vind plaas binne ’n konteks van moderniteit – ’n verbruikersgemeenskap waarin baie mense slawe van die markekonomie geword het.  Binne so ’n gemeenskap bestaan die oortuiging dat ons intrinsieke waarde gekoppel is aan hoeveel ons besit.  Soos wat ons in die postmoderne wêreld inbeweeg, sal die greep van moderniteit verslap.  Die verkondiging van die evangelie is ondermynend en sal die kettings van moderniteit losmaak.  Die oorgangstyd sal nie maklik wees nie. Dit sal ’n tyd van onsekerheid en grenservarings wees – ’n tyd van dubbelsinnigheid, waarin ingrypende veranderings sal moontlik wees.  Gemeentes wat die nodige verbeelding het en bereid is om volgens die evangelie te lewe, sal aan die kettings van ’n verbruikersmentaliteit en moderniteit kan ontsnap en na ’n alternatiewe huishouding beweeg – die huishouding van God.

Lidmate voel al minder gebonde deur tradisionele bande aan ’n bepaalde denominasie. Hulle volg eintlik die logika van die uitruiling van kommoditeite en word verbruikers van godsdiens.  Hoewel beide predikante en lidmate die sterk verband tussen geld en geloof beklemtoon, is hulle tóg onwillig of teësinnig om die saak prontuit op die tafel te sit.

Die erediens is volgens Vallet en Zech die sleutel tot die gemeentelike lewe, en speel ’n sleutelrol om die gemeente se visie te vernuwe en bepaalde afgodiese neigings in die kulturele klimaat waarbinne die kerk funksioneer, af te breek.  "The mood needs to shift from complaining and lamenting to singing doxologies of defiance.  Denial of a crisis and/or responding defensively to questions about and discussion of the crisis will not help the situation or accomplish God’s mission.  Giving to denominational mission will not increase until the congregation becomes a place where stewards are nurtured and the average giving of 2,5% of income increases . . . Only a church that is becoming the household of Jesus Christ and is striving to live faithfully by the logic of the gospel can effectively carry out God’s mission" (Vallet en Zech 1995:162).
1.3.3
Loren Mead: Financial meltdown in the mainline?
Mead voel dat hoofstroomkerke in die VSA op pad is na ’n finansiële smeltpunt ("meltdown"), terwyl ander kerke nie ver agter is nie.  Hoewel die krisis onomkeerbaar mag wees, sien Mead dit as ’n geleentheid, ’n wekroep aan kerkleiers. Hy gebruik sterk taal om die krisis te beskryf, omdat hy oortuig is dat dieperliggende, meer sentrale betekenisvrae rondom die wêreld en die roeping van die kerk binne die wêreld op die spel is.  Dit gaan om veel meer as begrotings, finansies en die heropbou van kerklike strukture.  "My point of view, however, is that these specific, empirical issues of organization and finance are clues to and doors into the heart of the church’s calling and work.  It is not enough simply to solve the financial and organizational problems, so we can 'fix' the mess we are in. Rather, in working on the financial mess we have allowed ourselves to get in, we have a chance to touch the heart of some of the spiritual meltdown that may also be happening around us" (Mead 1998:7).

Volgens Mead is dit moeilik om akkurate finansiële inligting van kerke te bekom. Gevolglik gebruik hy sekondêre aanwysers, wat aandui dat ons iets baie ernstiger tegemoet gaan:


Herstrukturering en personeelvermindering


Geskille


Finansiële stremming op gemeentes (oorlewing)


Interne denominasionele gevegte (programme en beperkte bronne)


Mededinging vir spesiale fondse

Ander verontrustende tendense (dalende lidmatetal en dankoffers, verouderende bydraersbasis)

Naas hierdie sekondêre aanwysers is daar ook ander areas, waar spesifieke bedreigings nie so duidelik is nie: 

Een:

Befondsingsglipse: Hier dink Mead aan begrotingswerkwyse, uitgestelde onderhoud, aanwending van kapitale inkomste vir lopende projekte, onverwagte bedryfskoste, bemakings, foutiewe bestuur van trustfondse en kerklike doubletalk.

Twee:
Aansprake: Hier dink Mead aan projekte wat mettertyd ’n permanente karakter kry en waarvoor daar nie voldoende fondse is nie.  Dit gaan oor projekte sowel as poste, salarisse en voordele.  Keuses moet uitgeoefen word wanneer die begroting uitgewerk word, en daar is gewoonlik mense wat seergemaak voel as ’n bepaalde persoon, projek of saak moet uitval.

Drie:

Ongeaktiveerde bomme: Eiendomsbelasting, inkomstebelasting en sekere aftrekkings is die eerste bom.  Die tweede is die wanaanwending van fondse, die derde verduistering van kerkgeld en die vierde ongeaktiveerde bom is regskoste.

Daar is spesifieke redes waarom kerke in hierdie situasie beland het.  Mead gebruik die analogie van groot maatskappye wat tussen 1939 en 1989 geweldig gegroei en bepaalde strukture ingestel het.  Dieselfde geld vir die kerk met al haar strukture.  Die wêreld het egter begin verander, en so ook mense se denke en gedragspatrone.  Sekere industriële maatskappye kon die verandering hanteer, maar ander se direkteure was traag om aan te pas.  Die (hoofstroom-)kerke in Amerika het jare lank die "faith franchise" besit, maar met die val van die Ystergordyn en ander kulturele en ideologiese veranderinge (die koms van postmodernisme) het die situasie radikaal verander.  Soos die direkteure van sommige maatskappye, was kerkleiers traag om te verander of het hulle die situasie ontken.  ’n Vertrouenskrisis het ontstaan en die invloei van fondse is benadeel.  Wat die situasie vererger het, was dat die kerk op ’n verwarrende, dubbelsinnige manier oor geld gepraat het.  Mead se slotsom is dat die probleem dus op twee vlakke lê: die finansiële of geldelike vlak en die geestelike of teologiese vlak.  Laasgenoemde verwys na die onvermoë om rykdom op ’n Bybelse manier te hanteer.  Hy praat selfs van ons verslawing aan of afhanklikheid van geld.

Mead voel dat dié krisis ons die geleentheid bied om indringend na beide die finansiële en geestelike faset te kyk.  Wat die finansiële krisis betref, voel hy die volgende sewe beginsels moet in die heropbouproses ingebou word:

Selfonderhoudende strukture


Duidelike taalgebruik oor inkomste en uitgawes


Herstrukturering van die hele sisteem


Konsultasie, nie veto nie


Gedeelde finansiële verantwoordelikheid


Trustfondse uit die kas


Gebalanseerde bottom line (begrotings)

In die proses 

moet ouer lidmate, wat die meeste bydra, uitgedaag word om die krisis te help oplos. 

Effektiewe opvoeding (toerusting) in Bybelse offergawigheid moet op alle vlakke toegepas word. 

Die disfunksionele verhouding tussen predikant en geld moet bekyk en aangespreek word. 

’n Omvattende befondsingstrategie moet ontwikkel word. 

Lidmate moet ook uitgedaag word oor bemakings. 

Trustfondse en die versorging van mense wat groot bydraes kan maak, moet ook aandag geniet. 

1.4
Faktore wat dankofferpatrone in ’n gemeente raak

Dit is belangrik om te verstaan dat probleme met ’n gemeente se dankoffers met verskeie faktore te doen kan hê – van ’n swak insamelingstelsel tot mense se werklike verbintenis aan die kerk of die evangelie.  Wanneer ons ’n gemeente se dankofferstelsel analiseer en probeer dink hoe dit kan verbeter, moet al hierdie faktore in berekening gebring word.  Dit is ook belangrik om te onthou dat dié faktore wel onderskeibaar is, maar in die praktyk gewoonlik vervleg is en op mekaar inwerk.  Hier volg ’n lys van moontlike faktore:

1.4.1
Verbintenis aan die evangelie

Dit is moeilik om te dink dat mense met vreugde vir die Here sal gee as hulle nie aan die evangelie verbind is nie.  Met "verbintenis aan die evangelie" bedoel ons persoonlike geloof, kindskap, dat iemand al werklik sy/haar lewe vir die Here gegee het.  Ons kan verseker wees dat sommige mense se traagheid om te gee hiermee te doen het.

1.4.2
Verstaan/aanvaarding van die Bybelse boodskap oor rentmeesterskap

Ons weet almal daar is lidmate wat met die kerk meeleef en hulle as gelowiges beskou, maar wat nie ’n goeie insig het in wat die Bybel oor toewyding aan God, dissipelskap en daarom oor rentmeesterskap sê nie.  Iemand het gesê: "Rentmeesterskap is alles wat jy doen nadat jy gesê het 'Ek glo'."  Die erkenning dat jy nie ’n besitter is nie, maar eerder ’n bestuurder van alles wat die Here gegee het, is die logiese gevolg van ’n mens se verbintenis aan die evangelie.  Die regte verstaan van die Woord dring ’n mens daartoe om bestuurder vir die Here te wees.

1.4.3
Gehegtheid aan die gemeente en identifisering met die gemeentevisie

Daar is mense wat sukkel om te gee omdat hulle negatief is oor die gemeente.  Dit kan gekoppel wees aan Punt 1 hier bo (’n gebrek aan persoonlike geloof ), maar dit kan ook te doen hê met ander redes (soos negatiewe ervarings in die gemeente of dat hulle probleme het met die gemeente se visie – dit is om te voel dat gemeenteprojekte nie werklik ’n verskil (gaan) maak nie).

1.4.4
Vertroue in die gemeenteleierskap

"Zo prediker, zo gemeente," skryf ds Overduin in Worden als een man.  "The pastor is the key," sê baie Amerikaners.  Al dié gesegdes beklemtoon die groot waarheid: Rentmeesterskap groei beter in ’n gemeente waar die leierskap die lidmate se vertroue geniet.  "Leiers" kan hier verwys na die predikant(e) en/of die ander leiers in die gemeente.

1.4.5
Ervaring van die totale gemeentebediening wat eie behoeftes betref

"Ministry leads offerings."  Menslike behoeftes begin by die self.  Rentmeesterskap kan eers groei wanneer lidmate ervaar dat hulle persoonlike behoeftes vervul word.  Daar is mense wat nie gee nie of langtand gee omdat hulle ervaar dat die bediening van die gemeente (soos die eredienste of jeugwerk) hulle self nie bereik of help nie. Ons meen dat dit tans ’n groot probleem in ons kerk is.

1.4.6
Insamelingstelsel en administrasie van dankoffers

"People tend to do what is inspected, rather than what is expected," is ’n waarheid wat selfs binne die liggaam van Christus geld.  Daarom is vlot administrasie en deeglike kontrole (oor inkomste én uitgawes) ’n integrale deel van dankoffers en rentmeesterskap.  Ons kan aanvaar dat baie gemeentes met finansies sukkel omdat hulle insamelingstelsel gebrekkig is.

1.4.7
Direkte kommunikasie oor dankoffers en insameling

Effektiewe kommunikasie uit die Woord en deurlopende inligting oor die groei in die gemeente se visie en bediening is uiters belangrik.  Mense wil graag weet wat die resultaat van hulle beleggings (dankoffer) is. Woordverkondiging oor rentmeesterskap, geleentheid vir lidmate om hulle tot rentmeesters te verbind, inligtingstukke, ensovoorts is van kardinale belang.

1.5
Makro-ekonomiese konteks
Wêreldwyd ervaar die sogenaamde hoofstroomkerke finansiële probleme.  In die NG Kerk is ook toenemend gevalle van gemeentes (en sinodes!) wat in finansiële moeilikheid beland.  Die BUVTON-groep het uit literatuur en gespreksessies ’n aantal aspekte/bydraende faktore uit die makro-ekonomiese konteks geïdentifiseer wat die kerk se finansiële dilemma vererger:

1.5.1
Sosiaal-politieke faktore
· Die magsbalans in Suid-Afrika, ook op ekonomiese gebied, het sedert 1994 ingrypend verander.

· Suid-Afrika se ekonomiese groeikoers is laer as die bevolkingsaanwas, en die res van die wêreld brand nie juis om hier te belê nie.

· Die NG Kerk en haar lidmate het hul seggenskap (ook op finansiële gebied) soos in die ou Suid-Afrika verloor – en nog nie met die nuwe orde vrede gemaak nie.

· Suid-Afrika beleef ’n verarmingsproses van die middelklas – waartoe die meeste van ons lidmate/predikante behoort.

· Die kerk is nie meer in die sentrum van die gemeenskap nie.

1.5.2
Makro-ekonomiese faktore
· Daar is ’n afname in werkgeleenthede en -vooruitsigte vir privaat persone.

· Die landbou in die Wes-Kaap is in die knyp.

· Armoede, werkloosheid en die proses van verarming in Suid-Afrika moet hoog op kerke en gemeentes se agenda wees.
· Geld en ekonomie raak in ons kleiner wordende wêreld ’n sterker mag as politieke en owerheidsinstansies of regerings.
· Die koopkrag van die gemiddelde Suid-Afrikaanse verbruiker het tussen 1960 en die middel tagtigerjare stewig gegroei, maar daarna gestagneer.  As die styging in die belastinglas in berekening gebring word, blyk dit dat die gemiddelde verbruiker se besteebare koopkrag in 1999 laer as in 1985 was. 

· Die blankes se bydrae tot die totale persoonlike inkomste het van 71,2% in 1970 tot 51,9% in 1996 afgeneem, maar dis steeds baie hoog as ’n mens in ag neem dat hulle in 1996 slegs 12,6% van die bevolking gevorm het. Swartes se inkomste-aandeel het skerp gestyg van 19,8% tot 35,7%, maar dis steeds minder as die helfte van die persentasie wat hulle vorm van die Suid-Afrikaanse bevolking.  Asiërs en kleurlinge se bydrae tot die persoonlike inkomste het ook toegeneem.

· Huishoudings se totale skuld het betreklik skerp gestyg, van 38,8% van hulle besteebare inkomste in 1969 tot 58,6% in 1999. Dié opwaartse neiging het in die vroeë tagtigerjare begin. Huishoudings se totale skuldlas het in 1997 ’n hoogtepunt van 61,2% bereik, waarna dit effens gedaal het.
· Huishoudings se koop- en betalingsgedrag is voorts besig om op belangrike maniere te verander:
· krediet word toenemend gebruik (met die gepaardgaande toename in skuld); 

· kredietkaarte en elektroniese banktransaksies word toenemend gebruik; en

· die gedeelte van ’n tipiese huishouding se inkomste wat na goeddunke bestee kan word, neem af. 

· Die Suid-Afrikaanse bevolking groei al stadiger en, tensy sending en evangelisasie buitengewoon suksesvol is, sal min gemeentes op ’n toename in die aantal bydraende lidmate kan reken om hulle inkomstebasis uit te brei. Dit is eweneens onwaarskynlik dat werkskepping en persoonlike-inkomstegroei in die nabye toekoms sal plaasvind. Al meer gemeentes sal vir die handhawing van inkomstegroei daarvan afhanklik wees dat lidmate groter gedeeltes van hulle inkomste vir kerklike werk sal gee. 

· Namate huishoudings debiet- en aftrekorders al meer op ander terreine gebruik, behoort dit ook ’n algemener metode te raak van kerklike bydraes lewer. Stelsels van dié aard vergemaklik die insamelingstaak, bring groter stabiliteit in die dankoffers en maak beter gemeentelike beplanning moontlik.  Terselfdertyd lyk dit asof verbruikers minder kontant hou en minder diskresie oor die besteding van hulle inkomste het.  Ongereelde verrassingsbesoeke deur diakens gaan gevolglik al swakker dankoffers oplewer.

1.5.3
Lewenstylfaktore

Baie mense veg om finansiële oorlewing

Pessimisme oor die ekonomie

Die invloed van kapitalisme en materialisme word onderskat

Hebsug/selfsug/oorlewing word ’n aanvaarbare leefstyl

Verbruikersmentaliteit – ook teenoor die kerk

Postmodernisme bring onsekerheid

Veranderings in denk- en gedragspatrone

Rentmeesters het in die vorige eeu eienaars geword(?) 

Individue se kontantvloei is benadeel deur die staatslotery, casino’s, selfone

Goeie Suid-Afrikaners belê al meer in die buiteland

1.5.4
Omgewingsfaktore

Dr Johannes Erasmus van die Eenheid vir Godsdiens-demografiese Navorsing by die Fakulteit Teologie op Stellenbosch, kan gegewens saamstel oor die demografie, ekonomie, ensovoorts in die gemeente se omgewing.  Hulle verwerk dit uit sensusopnames en daar is ’n fooi verbonde aan die verwerking van die inligting (Tel:  021-808 2614).

VIER KONTRASTERENDE RENTMEESTERSKAP-MENINGS

ARMOEDE-TEOLOGIE

WELVAARTS-TEOLOGIE

ALGEMEEN BEOEFENDE TEOLOGIE

RENTMEES-TERSKAPS-TEOLOGIE

	Mening ten opsigte van welvaart . . .

	Nie materialisties, geringskatting van besittings
	Voorspoed is ’n beloning vir ’n regverdige
	Najaag van huishoudelike besittings en gesinsplesier is die aanvaarde norm
	Besittings is ’n gawe van God, wat sy kinders verskillend ontvang, om ewewig te bring. - 2 Kor 8: 13, 14

- 1 Tim 6: 17-19

	In een woord, is besittings . . 

	’n Vloek
	’n Beloning
	’n Reg
	’n Voorreg

	Mening ten opsigte van aankope . . .

	Koop goedkoopste, laagste kwaliteit
	Beste kwaliteit aankope
	Hoeveelheid is belagrik
	Neem die wysste besluit as jy iets koop

	"Bewese" skriftuurlike teksverwysings

	Verkoop en gee aan armes - Luk 18: 18-22
	Vra, soek, klop 

- Mat 7: 7 + 8
	Slegter as onge-lowige, as jy nie omgee vir eie gesin nie

- 1 Tim 5: 8
	Gelykenis van die talente

- Matt 25: 14-30

	Behoeftes word bevredig deur . . . .

	Dink jy het geen behoeftes nie
	"Saai"-geloof

Gee om weer self te kry
	Koop op skuld en leen-transaksies
	Ontvang wat God jou gee met vreugde.  Gebruik daarvan wat jy nodig het.  Die res het jou naaste nodig.

	Primêre rol

	Verwerper
	Eienaar
	Verbruiker
	Rentmeester/

bestuurder

	Gedagtes word in beslag ge-neem deur . . .

	Daaglikse behoeftes
	Geld
	Gemak en gerief
	Wysheid

	Houding

	Onbesorg

- Spr 3: 5+6
	Altyd gedrewe

- Perd 5: 9
	Vasgevang/

verstrengel

- Mark 4: 19

- Hag 1: 4-11
	Getrou

Luk 16: 10+11


Erkenning: Christian Stewardship Association

